
TIJORAT BANKLARIDA FAKTORING XIZMATLARI SHARTLARINI MIJOZ 

EHTIYOJLARIGA MOSLASHTIRISH: EKSPORT FAKTORINGIDA DISKONTNI 

HISOBLASH VA MIJOZLARNI SEGMENTLASH 

 

Omonov Elyorbek Umarboy o‘g‘li 
Toshkent davlat 

 iqtisodiyot universiteti  

mustaqil izlanuvchisi 

ORCID: 0000-0002-5032-886X 

Annotatsiya. Maqolada tijorat banklarida faktoring xizmatlari shartlarini mijozlarning 

haqiqiy ehtiyojlariga moslashtirishning ikki yo‘nalishi ko‘rib chiqilgan. Birinchidan, eksport 

faktoringi bo‘yicha 180 kungacha bo‘lgan muddat uchun belgilangan qat’iy diskont stavkasi 

o‘rniga diskontni har bir operatsiya bo‘yicha haqiqatda foydalanilgan davr uchun hisoblash 

tartibi asoslangan. Ikkinchidan, mijozlarni debitorlik qarzdorligi hajmi, kechiktirilgan to‘lovli 

sotuv ulushi va aylanma mablag‘larga ehtiyoji asosida segmentlash mexanizmi taklif etilgan.  

Kalit so‘zlar: eksport faktoringi, diskont stavkasi, haqiqiy moliyalashtirish davri, 

mijozlarni segmentlash, faktoringga ehtiyoj indeksi, kichik va o‘rta biznes. 

days, and proposes a client segmentation mechanism based on the volume of receivables, the 

share of sales on deferred payment terms and working capital needs.  

Keywords: export factoring, discount rate, actual financing period, client segmentation, 

factoring need index, small and medium-sized businesses. 

 

Kirish 
Korxonalarning aylanma mablag‘larga bo‘lgan ehtiyojini o‘z vaqtida va yetarli darajada 

qoplash ularning uzluksiz ishlab chiqarish faoliyatini ta’minlash, moliyaviy barqarorligini 

mustahkamlash hamda bozordagi raqobatbardoshligini oshirishning muhim shartlaridan biri 

hisoblanadi. Ayniqsa, kichik va o‘rta biznes subyektlari uchun aylanma kapitalning yetarliligi 

ishlab chiqarish hajmini kengaytirish, yetkazib beruvchilar bilan hisob-kitoblarni o‘z vaqtida 

amalga oshirish va joriy moliyaviy majburiyatlarni bajarishda alohida ahamiyat kasb etadi. 

Bozor munosabatlarining rivojlanishi, xo‘jalik yurituvchi subyektlar o‘rtasida savdo 

aloqalarining kengayishi hamda tovar va xizmatlarni kechiktirilgan to‘lov asosida realizatsiya 

qilish amaliyotining ortib borishi natijasida korxonalar moliyaviy resurslarining muayyan qismi 

debitorlik qarzlari shaklida muomaladan vaqtincha chiqib qolmoqda. Mazkur holat 

korxonalarning likvidlik darajasiga, pul oqimlari barqarorligiga va qisqa muddatli 

majburiyatlarini bajarish imkoniyatlariga salbiy ta’sir ko‘rsatishi mumkin. 

Bunday sharoitda faktoring xizmatlari korxonalarning debitorlik qarzlarini muddatidan 

oldin pul mablag‘lariga aylantirish, aylanma kapital aylanishini jadallashtirish hamda 

moliyalashtirish manbalarini diversifikatsiya qilish imkonini beruvchi zamonaviy moliyaviy 

instrument sifatida tobora muhim ahamiyat kasb etmoqda. An’anaviy bank kreditlaridan farqli 

ravishda, faktoring operatsiyalarida moliyalashtirishning asosiy manbai korxonaning mavjud 

debitorlik talablari bo‘lib, bu alohida garov ta’minotiga bo‘lgan ehtiyojni kamaytirishi mumkin. 

Ayniqsa, eksport faoliyati bilan shug‘ullanuvchi korxonalar uchun faktoring xalqaro savdo 

operatsiyalarida yuzaga keladigan to‘lovlarni kechiktirish, kontragentlarning to‘lovga 

qobiliyatliligi va pul oqimlari nomutanosibligi bilan bog‘liq muammolarni yumshatishga xizmat 

qiladi. 

 Shu nuqtayi nazardan, tijorat banklarida faktoring xizmatlari shartlarini mijozlarning 

moliyaviy holati, faoliyat ko‘lami, tarmoq xususiyatlari va individual ehtiyojlariga moslashtirish, 

eksport faktoringida diskont stavkalarini iqtisodiy jihatdan asoslangan holda hisoblash hamda 

mijozlarni tegishli mezonlar asosida segmentlash faktoring xizmatlarining samaradorligi va 

ommabopligini oshirishning ustuvor yo‘nalishlaridan biri hisoblanadi.Jahon amaliyoti ham 

ushbu yo‘nalishning barqaror rivojlanayotganini ko‘rsatadi. FCI ma’lumotlariga ko‘ra, 2025-

yilda jahon faktoring aylanmasi ilk bor 4 trln yevrodan oshib, 4039 mlrd yevroni tashkil etgan va 

2024-yilga nisbatan 3,7 foizga o‘sgan [5]. Mamlakatimizda esa O‘zbekiston Respublikasi 

Prezidentining 2024-yil 12-avgustdagi PF-109-son Farmoni faktoring xizmatlari bozorini jadal 

rivojlantirishning huquqiy va institutsional asoslarini yaratdi [1]. Markaziy bank ma’lumotlariga 

ko‘ra, faktoring xizmatlari hajmi 2024-yildagi 1,9 trln so‘mdan 2025-yilda 9,5 trln so‘mga 

yetgan, shundan 642 mlrd so‘mi xalqaro faktoringga to‘g‘ri kelgan [3]. 

Shu bilan birga, bozor o‘sishi bir qator tarkibiy xususiyatlar bilan kechmoqda. Bir 

tomondan, xalqaro faktoring operatsiyalarining katta qismi shartnomaviy muddatdan ancha qisqa 

davrda yakunlanadi, biroq amaliyotda diskont ko‘pincha oldindan belgilangan muddat uchun 

qat’iy stavkada hisoblanadi. Ikkinchi tomondan, faktoring xizmatlarining asosiy qismi yirik 

mijozlarda jamlangan bo‘lib, kichik va o‘rta biznes subyektlari ushbu vositadan hali yetarlicha 

foydalanmayapti. 

Mazkur maqolaning maqsadi tijorat banklarida faktoring xizmatlari shartlarini 

mijozlarning haqiqiy ehtiyojlariga moslashtirishning ikki yo‘nalishini - eksport faktoringida 

diskontni haqiqiy davr bo‘yicha hisoblash tartibini va mijozlarni segmentlash mexanizmini 

ilmiy-uslubiy jihatdan asoslash hamda ularning bank amaliyotidagi dastlabki natijalarini 

baholashdan iborat. 

Adabiyotlar sharhi 
Faktoringning iqtisodiy mohiyati va narxlanishiga oid tadqiqotlarda debitorlik xatari va 

axborot assimetriyasiga alohida e’tibor qaratiladi. B.Sopranzetti faktor debitorlik qarzlarini 

baholashda mijozga nisbatan axborot ustunligiga ega bo‘lishi mumkinligini va faktoring qiymati 

ushbu axborot hamda qarzdorning to‘lov intizomi bilan bog‘liqligini asoslagan [10]. B.Summers 

va N.Wilson korxonalarning faktoringdan foydalanish qarori xizmat narxi bilan tijorat kreditini 

boshqarish xarajatlari o‘rtasidagi nisbatga bog‘liqligini empirik jihatdan ko‘rsatgan [11]. Ushbu 

yondashuvlardan kelib chiqadiki, faktoring narxi mijoz uchun moliyalashtirishning haqiqiy 

qiymatini qanchalik aniq aks ettirsa, xizmat shunchalik jozibador bo‘ladi. 

L.Klapper faktoringning kichik va o‘rta biznesni moliyalashtirishdagi afzalligini 

moliyalashtirish qarori qarz oluvchining emas, balki qarzdorning kredit layoqatiga asoslanishi 

bilan izohlaydi [7]. M.Bakker, L.Klapper va G.Udell rivojlanayotgan mamlakatlar misolida 

faktoring axborot shaffofligi past bo‘lgan kichik korxonalar uchun muhim moliyalashtirish 

manbai bo‘lishi mumkinligini qayd etgan [6]. K. van der Vliet va hammualliflar moliyalashtirish 

stavkasi bilan to‘lov muddati o‘rtasidagi o‘zaro ta’sirni o‘rganib, moliyalashtirish shartlari to‘lov 

tsikli bilan uyg‘unlashtirilmagan holatda faktoring afzalliklari kamayishi mumkinligini 

ko‘rsatgan [12]. P.Kouvelis va F.Xu esa faktoring qiymati yetkazib beruvchining moliyaviy 

cheklovlari va xaridorning kredit sifati bilan belgilanishini nazariy jihatdan asoslagan [8]. 

Xalqaro faktoringda narx shakllanishining o‘ziga xos jihatlari FCI tomonidan qabul 

qilingan Xalqaro faktoringning umumiy qoidalarida (GRIF) eksport va import faktorlari 

o‘rtasidagi majburiyatlar taqsimoti orqali tartibga solinadi [4]. Mijozlarni segmentlash masalasi 

esa marketing va bank xizmatlari nazariyasida bir xil ehtiyoj va xatar darajasiga ega guruhlarni 

ajratib, ularga moslashtirilgan mahsulot taklif etish vositasi sifatida ko‘rib chiqiladi [13]. 

Mahalliy tadqiqotlarda faktoring asosan bank xizmatlarining bir turi sifatida, uning 

huquqiy asoslari va rivojlanish muammolari nuqtai nazaridan o‘rganilgan. Biroq, fikrimizcha, 

eksport faktoringida diskontni hisoblash tartibi va mijozlarni faktoringga bo‘lgan ehtiyojiga 

ko‘ra segmentlash masalalari hali yetarlicha tadqiq etilmagan. Mazkur maqola ushbu bo‘shliqni 

qisman to‘ldirishga qaratilgan. 

 

Tadqiqot metodologiyasi 
Tadqiqotda tizimli yondashuv, qiyosiy tahlil, statistik guruhlash, shartli modellashtirish 

hamda ko‘p mezonli baholash usullaridan foydalanildi. [1; 2; 3; 9]. 

Tadqiqot ikki bosqichda olib borildi. Birinchi bosqichda eksport faktoringi bo‘yicha 

amaldagi va taklif etilayotgan diskont hisoblash tartiblari shartli misol asosida taqqoslandi. 

Bunda xalqaro faktoring bitimlarining muddatlar bo‘yicha taqsimotiga oid Markaziy bank 

ma’lumotlaridan foydalanildi. Ikkinchi bosqichda mijozlarning faktoringga bo‘lgan ehtiyojini 

baholovchi indeks ishlab chiqilib, uning asosida mijozlarni segmentlash algoritmi shakllantirildi. 

Ta’kidlash joizki, bankning xalqaro faktoring bitimlari bo‘yicha ma’lumotlari 

shartnomaviy muddat asosida qayd etilganligi sababli haqiqiy foydalanilgan kunlar bo‘yicha 

batafsil empirik baholashning imkoni cheklangan. Shu bois taklif samarasi shartli misol va bozor 

ma’lumotlari asosida baholandi, segmentlash mexanizmining natijalari esa bank 

ma’lumotnomasidagi ko‘rsatkichlar asosida tahlil qilindi. 

 

Tahlil va natijalar 
Eksport faktoringida diskontni haqiqiy davr bo‘yicha hisoblash. Markaziy bank 

ma’lumotlariga ko‘ra, 2025-yilda xalqaro faktoring xizmatlarining 40 foizi 30 kungacha, 26 foizi 

61-90 kunlik va 16 foizi 121-180 kunlik muddatga to‘g‘ri kelgan [3]. Bu ko‘rsatkichlar 

bitimlarning shartnomaviy muddat bo‘yicha taqsimotini ifodalasa-da, eksport operatsiyalarining 

sezilarli qismi 180 kundan ancha qisqa davrda yakunlanishini ko‘rsatadi. Amaliyotda esa eksport 

faktoringi bo‘yicha 180 kungacha bo‘lgan muddat uchun qat’iy diskont stavkasi qo‘llanilgan, 

ya’ni xorijiy xaridor to‘lovni muddatidan oldin amalga oshirgan taqdirda ham mijoz to‘liq 

muddat uchun haq to‘lagan. 

Fikrimizcha, bunday tartib mijoz uchun moliyalashtirishning haqiqiy qiymatini oshirib, 

eksport faktoringining jozibadorligini pasaytirishi mumkin. Shu sababli tadqiqotda diskontni har 

bir operatsiya bo‘yicha haqiqatda xizmatdan foydalanilgan davr uchun, bankning operatsion 

xarajatlarini qoplovchi eng kam muddatni hisobga olgan holda hisoblash taklif etildi: 

 
bunda D - diskont summasi; A - moliyalashtirish (avans) summasi; ro - oylik diskont 

stavkasi, koeffitsiyentda; th - avans berilgan kundan xorijiy xaridor to‘lovi kelib tushgan 

kungacha bo‘lgan haqiqiy davr, kunlarda; tmin - bankning operatsion xarajatlarini qoplash uchun 

belgilanadigan eng kam muddat (taklifimizga ko‘ra 15 kun). 

Mazkur tartibning muhim jihati shundaki, diskont avans berilganda oldindan to‘liq 

undirilmaydi, balki to‘lov kelib tushgandan so‘ng haqiqiy kunlar bo‘yicha yakuniy hisob-kitob 

qilinadi. Eng kam muddatning belgilanishi esa bankni juda qisqa muddatli operatsiyalarda 

xarajatlarini qoplay olmaslik xataridan himoya qiladi. Taklifning mumkin bo‘lgan samarasini 

shartli misolda ko‘rib chiqamiz (1-jadvalga qarang). 

1-jadval 

Eksport faktoringida diskontni hisoblash tartiblarining taqqoslanishi (shartli misol) 

To‘lov 

kelib 

tushgan 

kun 

Qat’iy 

tartibda 

diskont (180 

kun), AQSh 

dollari 

Haqiqiy 

davr 

bo‘yicha 

diskont, 

AQSh 

dollari 

Diskontning 

kamayishi, 

barobar 

Qat’iy 

tartibdagi 

samarali 

yillik qiymat, 

foizda 

Haqiqiy 

davr 

bo‘yicha 

samarali 

yillik 

qiymat, 

foizda 

30 6 000 1 000 6,0 72,0 12,0 

60 6 000 2 000 3,0 36,0 12,0 

90 6 000 3 000 2,0 24,0 12,0 

120 6 000 4 000 1,5 18,0 12,0 

180 6 000 6 000 1,0 12,0 12,0 

Manba: muallif hisob-kitoblari. Izoh: moliyalashtirish summasi 100 000 AQSh dollari, 

oylik diskont stavkasi shartli ravishda 1,0 foiz deb olingan; samarali yillik qiymat 30 kunlik oy 

asosida hisoblangan. 

Jadvaldan ko‘rinib turibdiki, xorijiy xaridor to‘lovni 60-kuni amalga oshirgan holatda 

diskont summasi qat’iy 180 kunlik hisobga nisbatan uch barobar, 30 kunlik operatsiyada esa olti 

barobar kamayadi. Qat’iy tartibda mijoz amalda foydalangan mablag‘ uchun to‘lov qanchalik 

erta kelib tushsa, shunchalik yuqori samarali yillik qiymat to‘laydi, haqiqiy davr bo‘yicha 

hisoblashda esa bu ko‘rsatkich barqaror saqlanadi. 

Taklif “O‘zmilliybank” AJ amaliyotiga joriy etilgan bo‘lib, natijada mijozlar xorijiy 

xaridor to‘lovi amalda kelib tushgan kungacha bo‘lgan davr uchungina haq to‘laydigan bo‘lgan 

[9]. Markaziy bank ma’lumotlariga ko‘ra, 30 kungacha muddatli operatsiyalar xalqaro 

faktoringning 40 foizini tashkil etishini inobatga olsak, taklif aynan shu guruhdagi mijozlar 

uchun sezilarli bo‘lishi mumkin. 

Mijozlarni segmentlash asosida maqsadli faktoring xizmatlarini taklif etish. Markaziy bank 

ma’lumotlariga ko‘ra, bozor miqyosida faktoring xizmatlarining 73-77 foizi yillik aylanmasi 100 

mlrd so‘mdan ortiq bo‘lgan mijozlarga to‘g‘ri keladi [2; 3]. Markaziy bank sharhlarida mijozlar 

yillik aylanmasi, tarmog‘i va tashkiliy-huquqiy shakli bo‘yicha guruhlanadi, biroq bu mezonlar 

korxonaning faktoringga bo‘lgan ehtiyojini bevosita ko‘rsatmaydi. Shu sababli tadqiqotda ikki 

bosqichli segmentlash mexanizmi taklif etildi. 

Birinchi bosqichda uchta asosiy mezon – debitorlik qarzining yillik tushumga nisbati (k1), 

kechiktirilgan to‘lovli sotuv ulushi (k2) va aylanma mablag‘larga ehtiyojni ifodalovchi moliyaviy 

sikl davomiyligi (k3) asosida mijozning faktoringga ehtiyoj indeksi hisoblanadi: 
 

 
 

bunda E – mijozning faktoringga ehtiyoj indeksi (0–100 ball); n(k1), n(k2), n(k3) – 

mezonlarning 0–100 ballik shkalaga keltirilgan qiymatlari; 0,35; 0,35; 0,30 – mezonlarning 

vaznlari. Moliyaviy tsikl davomiyligi tovar-moddiy zaxiralar, debitorlik va kreditorlik 

qarzlarining aylanish muddatlari orqali aniqlanadi (MT = DIO + DSO − DPO): u qanchalik uzun 

bo‘lsa, korxonaning aylanma mablag‘larga ehtiyoji shunchalik yuqori bo‘ladi. Mezonlarni ballik 

shkalaga keltirish chegaralari 2-jadvalda keltirilgan. 

2-jadval 

Mijozlarning faktoringga ehtiyoj indeksini hisoblash shkalasi 

Mezon 0 ball 100 ball Oraliq qiymatlar 

k1 – debitorlik qarzining yillik 

tushumga nisbati 

5 foiz va undan 

past 

40 foiz va undan 

yuqori 

Chiziqli 

interpolyatsiya 

k2 – kechiktirilgan to‘lovli sotuv 

ulushi 

10 foiz va 

undan past 

80 foiz va undan 

yuqori 

Chiziqli 

interpolyatsiya 

k3 – moliyaviy tsikl davomiyligi 15 kun va 

undan qisqa 

120 kun va undan 

uzun 

Chiziqli 

interpolyatsiya 

Ehtiyoj darajasi (E) 40 balldan past 

– past 

60 ball va undan 

yuqori – yuqori 

40–59 ball – 

o‘rtacha 

Manba: muallif ishlanmasi. 

Ikkinchi bosqichda ehtiyoj darajasi yuqori va o‘rtacha bo‘lgan mijozlar profil mezonlari – 

yillik aylanma, asosiy xaridorlar tarkibi va eksport faoliyati bo‘yicha segmentlarga ajratiladi 

hamda ularga mos mahsulot taklif etiladi (3-jadvalga qarang). Masalan, yillik sotuvi 12 mlrd 

so‘m, debitorlik qarzi 3 mlrd so‘m bo‘lgan korxonada k1 = 25 foiz bo‘lib, u 57 ballga to‘g‘ri 

keladi. Agar kechiktirilgan to‘lovli sotuv ulushi 60 foiz (71 ball), moliyaviy sikl esa 75 kun (57 

ball) bo‘lsa, ehtiyoj indeksi E = 0,35 × 57 + 0,35 × 71 + 0,30 × 57 = 61,9 ballni tashkil etadi va 

korxona yuqori ehtiyojli mijoz sifatida I segmentga kiritiladi. 

3-jadval 

Faktoring xizmatlari mijozlarining segmentlari va tavsiya etiladigan mahsulotlar 

Segment Profil mezonlari 

Tavsiya 

etiladigan 

mahsulot 

Asosiy shartlar 

I. Kichik va o‘rta 

korxonalar 

Yillik aylanma 100 

mlrd so‘mgacha; E ≥ 40 

ball 

Raqamli 

platforma 

orqali ichki 

faktoring 

DSO ga mos 15 kunlik 

muddat; tabaqalashtirilgan 

komissiya; tezkor 

moliyalashtirish 

II. Yirik 

xaridorlarning 

yetkazib 

beruvchilari 

Sotuvning 50 foizdan 

ortig‘i davlat ulushi 

mavjud yoki yirik 

korxonalarga 

Teskari 

faktoring 

Narx xaridor xatari asosida; 

past diskont 

III. Eksportchilar 
Eksport ulushi 30 

foizdan yuqori 

Eksport 

faktoringi 

Haqiqiy kunlar uchun 

diskont; xorijiy valyutada 

moliyalashtirish 

IV. Yirik 

korxonalar 

Yillik aylanma 100 

mlrd so‘mdan ortiq 

To‘liq xizmatli 

faktoring 

Individual narx; hisob 

yuritish va undirish 

xizmatlari 

Manba: muallif ishlanmasi. Izoh: mijoz bir nechta segment mezoniga mos kelsa, ustuvorlik III, 

II, I, IV tartibida belgilanadi. 

Ko‘rinib turibdiki, segmentlash mexanizmi eksport faktoringida diskontni haqiqiy davr 

bo‘yicha hisoblash taklifi bilan bevosita bog‘liq: eksport ulushi yuqori bo‘lgan mijozlar III 

segmentga yo‘naltirilib, ularga aynan haqiqiy kunlar bo‘yicha narxlanadigan mahsulot taklif 

etiladi. 

Olingan natijalar faktoring shartlarini mijozning haqiqiy to‘lov tsikli va ehtiyojiga 

yaqinlashtirish xizmatdan foydalanish qulayligini oshirishi mumkinligini ko‘rsatadi. Bu xulosa 

K.van der Vliet va hammualliflarning moliyalashtirish shartlari to‘lov muddati bilan 

uyg‘unlashtirilganda faktoring afzalliklari to‘liqroq namoyon bo‘lishi haqidagi fikriga mos 

keladi [12]. Shuningdek, segmentlash mexanizmida narx mijozning emas, balki qarzdorning 

xatariga tayanishi L.Klapper ta’kidlagan faktoringning asosiy afzalligi bilan uyg‘un [7]. 

Shu bilan birga, natijalarni talqin qilishda ayrim cheklovlarni hisobga olish lozim. 

Birinchidan, 1-jadvaldagi hisob-kitoblar shartli parametrlarga asoslangan bo‘lib, real tejam 

miqdori har bir bankning tarif siyosati, resurs qiymati va xorijiy xaridorlarning to‘lov intizomiga 

bog‘liq. Ikkinchidan, mijozlar murojaatlari va faktoring hajmining o‘sishiga segmentlash 

mexanizmi bilan bir qatorda bozorning umumiy o‘sishi ham ta’sir ko‘rsatgan bo‘lishi mumkin. 

Uchinchidan, bankda bir mijozga o‘rtacha 14,6 mlrd so‘mlik faktoring to‘g‘ri kelishi 

xizmatlardan hali asosan o‘rta va yirik korxonalar foydalanayotganini ko‘rsatadi. 

Fikrimizcha, ehtiyoj indeksidagi vaznlar va normallashtirish chegaralari bozor tarkibi 

hamda bank amaliyoti asosida belgilangan boshlang‘ich parametrlar sifatida qaralishi, mijozlar 

bo‘yicha ma’lumotlar to‘planib borgani sari esa ular bank ma’lumotlari asosida kalibrlanishi 

maqsadga muvofiq. Xuddi shuningdek, haqiqiy davr bo‘yicha diskont hisoblash tartibining 

samarasini aniqroq baholash uchun xalqaro bitimlar bo‘yicha to‘lovlar amalda kelib tushgan 

sanalarni tizimli qayd etish foydali bo‘ladi. 

 

Xulosa va takliflar 
O‘tkazilgan tadqiqot natijalari asosida quyidagi xulosalarga kelish mumkin. 

Birinchidan, eksport faktoringi bo‘yicha 180 kungacha bo‘lgan muddat uchun qat’iy 

diskont stavkasi o‘rniga diskontni har bir operatsiya bo‘yicha haqiqatda foydalanilgan davr 

uchun, eng kam 15 kunlik muddatni hisobga olgan holda hisoblash tartibi faktoring xizmatlari 

jarayonlarini optimallashtirish va mijozlar uchun qulay shart-sharoitlar yaratishga xizmat qilishi 

mumkin. Shartli misolga ko‘ra, 60 kunda yakunlangan operatsiyada diskont summasi qat’iy 180 

kunlik hisobga nisbatan uch barobar, 30 kunlik operatsiyada esa olti barobar kamayadi. Bunday 

operatsiyalar xalqaro faktoringning 40 foizini tashkil etishi taklifning amaliy ahamiyatini 

ko‘rsatadi. 

Ikkinchidan, mijozlarni debitorlik qarzdorligi hajmi, tovarlarni kechiktirilgan to‘lov 

asosida sotish ulushi va aylanma mablag‘larga bo‘lgan ehtiyojidan kelib chiqib segmentlash 

hamda ularga maqsadli faktoring xizmatlarini taklif etish mexanizmi kichik va o‘rta biznes 

subyektlari orasida faktoringni ommalashtirish vositasi bo‘lishi mumkin. Mexanizm 

“O‘zmilliybank” AJ amaliyotiga joriy etilgach, 2026-yilning yanvar–avgust oylarida mijozlar 

murojaatlari soni 660 tani tashkil etib, o‘tgan yilning mos davriga nisbatan qariyb 2 barobarga, 

faktoring operatsiyalari hajmi esa 137 foizga oshgan. 

Ushbu tajribani bank tizimida kengroq qo‘llash uchun quyidagilar tavsiya etiladi: 

birinchidan, tijorat banklarining eksport faktoringi shartnomalarida diskontni haqiqiy kunlar 

bo‘yicha qayta hisoblash tartibi va eng kam muddatni aniq belgilash; ikkinchidan, elektron 

faktoring platformalarida muddatni kunlar aniqligida tanlash va diskontni haqiqiy kunlar 

bo‘yicha avtomatik hisoblash funksiyalarini bosqichma-bosqich joriy etish; uchinchidan, 

banklarda faktoringga ehtiyoj indeksini mijozlarni aniqlash va ularga mahsulot taklif etish 

jarayoniga kiritish, indeks parametrlarini esa to‘plangan ma’lumotlar asosida muntazam 

kalibrlab borish zarur 

